
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 

ՄԻՋԵՎ 

ԴԻՎԱՆԱԳԻՏԱԿԱՆ ԵՎ ՊԱՇՏՈՆԱԿԱՆ ԱՆՁՆԱԳՐԵՐ ՈՒՆԵՑՈՂ ԱՆՁԱՆՑ ՄՈՒՏՔԻ ԱՐՏՈՆԱԳՐԻ ՊԱՀԱՆՋԻՑ ԱԶԱՏԵԼՈՒ ՄԱՍԻՆ

Հայաստանի Հանրապե​տության կառավարությունը և Մոնղոլիայի կառավարությունը, այսուհետ` Պայմանավորվող կողմեր,

ղեկավարվելով երկու երկրների միջև բարեկամական հարաբերությունները զարգացնելու ցանկությամբ, 

ցանկանալով նպաստել, դյուրացնել և խրախուսել Կողմերի պաշտոնյաների այցելությունները` դիվանագիտական և պաշտոնական վավեր անձնագրեր ունեցող անձանց մուտքի արտոնագրի պահանջից ազատելու միջոցով, 

համաձայնեցին հետևյալի մասին.

Հոդված 1

Յուրաքանչյուր Պայմանավորվող կողմի դիվանագիտական և պաշտոնական վավեր անձնագրեր ունեցող յուրաքանչյուր Պայմանավորվող կողմի քաղաքացիները ազատվում են մուտքի արտոնագրի պահանջից մյուս Կողմի տարածք մուտքի, կացության, ելքի և անհրաժեշտության պարագայում այդ Պայմանավորվող կողմի տարածքով տարանցման համար` մուտք գործելու օրվանից երեսուն (30) օրը չգերազանցող ժամանակահատվածով:

Հոդված 2

Յուրաքանչյուր Պայմանավորվող կողմի դիվանագիտական և պաշտոնական վավեր անձնագրեր ունեցող յուրաքանչյուր Պայմանավորվող կողմի քաղաքացիները մյուս Կողմի տարածքում (30) օրից ավել մնալու ցանկության դեպքում նախապես պետք է ստանան մուտքի արտոնագիր:

Հոդված 3

Յուրաքանչյուր Պայմանավորվող կողմի դիվանագիտական և պաշտոնական վավեր անձնագրեր ունեցող յուրաքանչյուր Պայմանավորվող կողմի քաղաքացիները կարող են մուտք գործել, մեկնել կամ տարանցել միջազգային ճանապարհորդողների համար բաց մյուս Կողմի պետական տարածքի ցանկացած սահմանային անցակետով` հետևելով Պայմանավորվող կողմի միգրացիոն օրենսդրությամբ և կանոնակարգերով սահմանված ընթացակարգերին:

Հոդված 4

Յուրաքանչյուր Պայմանավորվող կողմի դիվանագիտական և պաշտոնական վավեր անձնագրեր ունեցող յուրաքանչյուր Պայմանավորվող կողմի քաղաքացիները պարտավոր են պահպանել մյուս Պայմանավորվող կողմի օրենսդրությունն ու կանոնակարգերը` այդ Կողմի տարածքում գտնվելու ընթացքում:

Հոդված 5

Սույն Համաձայնագիրը չի սահմանափակում Պայմանավորվող կողմերի իրավասու մարմինների իրավունքը արգելել անցանկալի անձ համարվող` դիվանագիտական և պաշտոնական անձնագիր ունեցող անձանց մուտքը կամ կրճատել կամ դադարեցնել նրանց կացությունն իր տարածքում:

Հոդված 6
Յուրաքանչյուր Պայմանավորվող Կողմ կարող է ամբողջությամբ կամ մասնակիորեն կասեցնել սույն Համաձայնագրի գործողությունը` ելնելով ազգային անվտանգության, հասարակական կարգի կամ հանրային առողջության պաշտպանության նկատառումներից: Պայմանավորվող կողմերը դիվանագիտական ուղիներով նախապես շտապ կծանուցեն միմյանց այդպիսի կասեցման սկզբի և ավարտի մասին:
Հոդված 7
Պայմանավորվող Կողմերը դիվանագիտական ուղիներով կփոխանակեն սույն Համաձայնագրում նշված վավեր դիվանագիտական և պաշտոնական անձնագրերի նմուշները սույն Համաձայնագիրը ստորագրելուց հետո՝ ոչ ուշ, քան երեսուն (30) օրվա ընթացքում:
Եթե նոր դիվանագիտական և պաշտոնական անձնագրեր են մտցվում շրջանառության մեջ, կամ գործող դիվանագիտական և պաշտոնական անձնագրերը ձևափոխվում են, Կողմերը դիվանագիտական ուղիներով պետք է ցանկացած փոփոխության մասին տեղեկացնեն միմյանց գրավոր` դրանց կիրառման մեջ մտնելուց ոչ ուշ, քան երեսուն (30) օր առաջ:
Հոդված 8

Կողմերի միջև սույն Համաձայնագրի մեկնաբանման կամ կատարման շուրջ ծագած ցանկացած տարաձայնություն կամ վեճ կարգավորվում է բարեկամաբար` դիվանագիտական ուղիներով խորհրդակցությունների կամ բանակցությունների միջոցով: 

Հոդված 9

Կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ:  Ցանկացած այդպիսի փոփոխություն, որը կկազմի սույն Համաձայնագրի անբաժանելի մասը, ուժի մեջ կմտնի սույն Համաձայ​նագրի 10-րդ հոդվածով սահմանված կարգով: 

Հոդված 10
Սույն Համաձայնագիրն ուժի մեջ կմտնի այն ուժի մեջ մտնելու հա​մար անհրաժեշտ ներպետական ընթացակարգերի կատարման մասին վեր​ջին գրավոր ծանուցումը դիվանագիտական ուղիներով մյուս Պայմանավորվող կողմի կողմից ստանալուց երեսուն (30) օր հետո։

Սույն Համաձայնագիրը կնքվում է անորոշ ժամկետով և ուժի մեջ է այնքան ժամանակ, մինչև Պայմանավորվող կողմերից որևէ մեկը չդադարեցնի սույն Համաձայնագրի գործողությունը՝ այդ մասին 6 (վեց) ամիս առաջ դիվանագիտական ուղիներով գրավոր ծանուցելով մյուս Պայմանավորվող կողմին: 

ԿԱՏԱՐՎԱԾ է _________քաղաքում _______ թվականի __________ ________-ին, երկու բնօրինակով, յուրաքանչյուրը` հայերեն, մոնղոլերեն և անգլերեն, ընդ որում՝ բոլոր տեքստերն էլ հավասարազոր են: Մեկնաբանման ընթացքում առաջացած որևէ տարաձայնության դեպքում գերակայում է անգլերեն տեքստը:
	ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ԿԱՌԱՎԱՐՈՒԹՅԱՆ ԱՆՈԻՆԻՑ
	ՄՈՆՂՈԼԻԱՅԻ

ԿԱՌԱՎԱՐՈՒԹՅԱՆ  ԱՆՈԻՆԻՑ

